Текстт диктантокс ды проверочной заданиякс.

Идицят.

Чипайне кузи тетянзо марто чувто пряс вирьмекш медень таргамо. Тонат маризь сынст, вачо верьгизэкс каявсть лангозост. Чипайне перьгавтынзе кедензэ чувтонть эйстэ ды митялкут – алов. Секень вант, масторов прамодонть сэрякс лазови…

Те апародонть церынесь истя тандадсь, мик сыргозсь. Кунсолозевсь – кудосонть а куш а каш. Чинь чевгетне вальма варятнень пачк чочктнэнь киртазь киртыть.

Чипайне тарск мерсь – лисни, чись кудотнеде сэрейстэ кепедевсь, сон те шкас яла тарка лангсо лужакалекшны. Церынесь ероковсто тонгинзе кедень кемнензэ ды напустясь Тумай ялганстэнь,конань марто исяк кортасть калонь кундамо молемадо. Тумай коршиль ямдо, кедьсэнзэ – пряшка кши кочом.   (89валт.) 

Калонь кундсема.

Чипайне седе пек вечксь кундсеме ульмасо. Истя калтнэ молить – сизят таргсезь. Аватне те леенть лангс покш кескав марто яла сакшныть. Чопавтьсызь сонзэ кавто ендо, аламос кирдьсызь – сон пелевидьс пешксе сиянь калдо. Чипайнень тетязо корты: седе васоло лейтнесэ калтнэде седеяк ламо. Кепе чалгамскак пелят – прок калдо пешксе парьс пильгеть евкстасак.

Лейтнеде арсемстэ церынесь ледстинзе аванзо валонзояк. Сон кортась, лейтнень, эрьктнень кирдиесь – Ведявась – пек кежев. Кундси эйкакштнэнь кирьгадо ды уски эйсэст ведь потс, ваявты. (73 валт.)

Од кудо.

Сексня, зярдо сюротне урядавсть, шка прась кудонь стявтомантеньгак. Пурнавсть малавикстнэ, шабратне ды сыргасть анокстазь чувтнэнь ускомо.

Чувтнэ чаповсть – чачсь тев аватнененьгак: сынь нупонь ацыть, цератне мельгаст од чочкт кандыть–вачкить. Кудонь стявтомась эрзятненень свал ульнесь покш тевекс, течи ежост седеяк вадря – вельт паро тарка кочкасть. Те неявсь весементь коряс – кизна тосо эйкакшт налксесть, ракшат порнесть – те вадря тешксэсь. Муницятнеяк шнызь, вензэ лангс кши тезэнь кадность – сонзэ кияк эзизе токше, лисни, апаро вийть маласо арасть.

(74 валт.)

Кудонь стявтомантень тарканть анокстызьгак покш мельсэ: тунда тозонь видекшнесть сюро – кадык семиясонть кшись свал ули. Озавтсть пизелкс ды килей. Васенцесь вансты эрямо тарканть апаро вийтнеде, омбоцесь лезды весементь шождасто – виевстэ касомантень. Васенце чувтонть путомадо икеле ютавтсть Масторавантень озкс. Сонензэ казнекс мода потс путсть – валясть кши ды саразонь пря, конатнень, келя, сон пек вечксынзе. Ярсы эйстэдест ды кудазортнэнень берянь кандомо а карми.(63)

Повне.

Пиляз лелясь од пингестэ саезь идемракшатнень марто сюлмазь, паряк, секс сынст енов сонськак кармась молеме. Вирьга юты – чувтт–куракшт яжи, сергеди – сярдось вайгельдензэ ландяви. Чипайне пельсь эйстэнзэ, секс мартонзо бажась а вастневкшнемс. Ней вана мик кудозонзо сави совамс. 

Азорось вастынзе сынст кудо куншкасо. Лавтовонзо – вейке Чипай, сэрезэ – кавто. Сакалонзо, метят, сельме чирькесэнзэ касыть, сельмензэ, ловт, а неявитькак. Секс а содави, пейди сон эли кежиявтни. Лангсонзо – чопода сэнь понкст–панарт. Юксезь сивестэнзэ саезь кемензэ видьс нурьги суронь эчксэ икельга паця. (79 валт.)

Кудонзояк Пиляз лелясь теизе эсензэ коряс. Келезэ комсешка эскелькст, кувалмозо – ниленьгеменьшка, сэрезэ – ласте ломань кельги. Потолокось лазонь таркас лаксезь чочконь – пурьгинесэ а саеви.(23)

Найман.

Косо крандазсо ардозь, косо венчсэ уезь, кеменьшка чинь ютазь эрзятне окойники пачкодсть Булгаров.

Васня ош пестэнть ярмак лангс мусть удома тарка. Омбоце чистэнть вачкизь ули – парост крандазозост ды сыргасть базаров. Чипайнень тетязо икеле те наймандонть ламоксть евтнекшнесь. Сонзэ потс, келя, комсешка минек кондят велеть кельгить. Неезесь церыненть седеяк дивавтызе. Натой крандазсо стядо аштемстэяк сонзэ песь эзь неяво. Ломантнеде зяро, ломантнеде! Ды весе кортыть – пижнить. Шалттонть пилетькак пекставить. Паро покштнэнень чарькодевсь удома таркастост ашолгадомадо икеле сыргамс. Мейле сыргавольтькак, тарка тенст а сатоволь – тесэ эрьва эскелькссэ – микшниця. Микшнемапельтнедеяк ламо. Базарсонть мезе ансяк арась – коцт, сокат, лишметь, крандазт, кедьгеть…Ловомадост келетькак сизи. (79 валт.)

